
ABSTRAK 
 
Kajian ini meneliti perkembangan wacana orientalisme dalam penulisan akademik berbahasa Melayu bagi tempoh 
2015 hingga 2024. Kajian orientalisme sering dikritik kerana menggambarkan Timur melalui kerangka stereotaip 
yang berakar daripada agenda kolonial. Namun, dalam konteks akademik berbahasa Melayu, analisis secara 
sistematik terhadap trend dan tema masih terhad. Ia mewujudkan jurang pengetahuan dalam memahami 
perkembangan wacana orientalisme secara menyeluruh. Objektif kajian ini adalah untuk mengenal pasti 
perkembangan trend dan tema penyelidikan orientalisme dalam artikel akademik berbahasa Melayu sepanjang satu 
dekad terakhir. Kajian ini menggunakan kaedah campuran dengan menganalisis 73 artikel yang dipilih secara 
bertujuan daripada pangkalan data Google Scholar, MyCite, MyJurnal, Academia.edu dan ResearchGate. Pemilihan 
artikel adalah berasaskan reputasinya sebagai artikel ilmiah yang relevan, sahih dan terkini. Analisis trend dan 
pembentukan tema dilakukan menggunakan kaedah analisis dokumen dan tematik berdasarkan fokus kata kunci 
artikel berbahasa Melayu dalam penstoran awan melalui perisian Atlas.ti. Tema utama dipetakan secara visual 
menggunakan penstoran awan (Word Cloud) dan analisis kekerapan (Co-occurrence Analysis) untuk menonjolkan 
perkembangan trend dan tema wacana orientalisme. Dapatan kajian menunjukkan tema utama seperti wacana Islam 
dan Muslim, perundangan agama serta hubungan Timur-Barat mendominasi penulisan akademik berbahasa Melayu. 
Kajian ini menjelaskan trend penggunaan istilah serta arah tuju penyelidikan orientalisme, di samping menyumbang 
kepada pengayaan wacana keilmuan Islam dan menjadi rujukan bagi kajian lanjutan di rantau Melayu. 
 
Kata kunci: orientalisme; kajian berbahasa Melayu; wacana Timur-Barat; Islam;analisis tematik 

 
ABSTRACT 

 
This study examines the development of Orientalist discourse in Malay-language academic writing between 2015 and 
2024. Orientalism has often been criticized for portraying the East through stereotypical frameworks rooted in 
colonial agendas. However, within the context of Malay-language scholarship, systematic analyses of trends and 
themes remain limited, creating a knowledge gap in understanding the broader trajectory of Orientalist discourse. 
The objective of this study is to identify the evolving trends and research themes on Orientalism in Malay-language 
academic articles over the past decade. Employing a mixed-methods approach, the study analyzed 73 purposively 
selected articles from Google Scholar, MyCite, MyJurnal, Academia.edu, and ResearchGate. Selection was based on 
the articles’ relevance, scholarly credibility, and currency. Document and thematic analyses were conducted using 
Atlas.ti software, with thematic mapping visualized through word cloud storage and co-occurrence analysis to 
highlight the development of trends and themes. Findings reveal that dominant themes include discourses on Islam 
and Muslims, religious law, and East–West relations in Malay-language academic writing. This study clarifies the 
trajectory of Orientalist research and contributes to the enrichment of Islamic scholarly discourse, while serving as 
a reference for future studies in the Malay world. 
 
Keywords: Orientalism; Malay language studie; East-West discourse;Islam; thematic analysis 

PENGENALAN 
 
Kajian mengenai dunia Timur atau orientalisme secara aktif bermula dengan penubuhan institusi 
khusus yang memberi penekanan kepada pengajaran bahasa dan  budaya Timur bagi tujuan politik 
dan perdagangan. Di Perancis, pada tahun 1795, École Spéciale des Langues Orientales telah 
ditubuhkan bagi menyediakan pendidikan tentang bahasa dunia Timur seperti bahasa Arab dan 
bahasa Melayu kepada rakyat Perancis bagi memenuhi tujuan tersebut (Institut National des 
Langues et Civilisations Orientales, 2025). Ia diikuti dengan penubuhan the British Royal Asiatic 
Society (1823) di United Kingdom “bagi tujuan penyelidikan dalam bidang yang berkaitan serta 
bagi menggalakkan sains, kesusasteraan dan seni yang berhubung kait dengan Asia” (Royal 
Asiatic Society of Great Britain and Ireland, 2025). Penubuhan institusi yang memberi fokus 
terhadap orientalisme menunjukkan usaha kuasa Barat secara sistematik dalam membina 
kefahaman yang berstrategik terhadap dunia Timur. Ia dilakukan bukan semata-mata atas dasar 
ilmu tetapi juga dengan tujuan untuk mengukuhkan kepentingan politik, ekonomi dan hegemoni 
budaya mereka. 

Orientalisme merujuk kepada kajian tentang dunia Timur, khususnya Asia, Timur Tengah 
dan Afrika Utara, oleh para sarjana Barat. Ia adalah cara bagaimana dunia Barat melihat, 
menggambar, memahami dan mentafsir dunia Timur melalui lensa stereotaip dan berpaksikan 
agenda kolonial. Ia akhirnya membentuk pandangan, persepsi dan tafsiran Barat terhadap Timur. 
Konsep ini menjadi wacana utama dalam pemikiran Edward Said (1978) yang mengkritik 
bagaimana dunia Timur digambarkan secara berat sebelah, tidak tepat, stereotaip dan sering kali 
tidak adil oleh wacana Barat. 

Dalam dunia akademik, kajian orientalisme merangkumi pelbagai disiplin ilmu seperti 
sejarah, budaya, agama, politik dan kesusasteraan, terutamanya apabila perbandingan dibuat antara 
dunia Timur dan dunia Barat. Tumpuan dunia Barat terhadap kajian Timur dapat dilihat menerusi 
jumlah rekod carian bagi kata kunci orientalism dalam pangkalan data paten global yang 
mengandungi sebanyak 42,878 rekod. Namun, ia jauh berbeza dengan kajian orientalisme 
berbahasa Melayu. Sehingga Julai 2025, tidak ada permohonan paten berbahasa Melayu bagi 
kajian yang menggunakan kata kunci orientalisme, sepertimana yang ditunjukkan dalam Rajah 1 
(lens.org, 2025).  

  

 
 

RAJAH 1. Carian Paten Orientalisme 

Secara keseluruhan, antara tahun 1897 hingga kini, karya ilmiah yang diterbitkan dengan 
menggunakan kata kunci orientalism menunjukkan jumlah yang sangat tinggi iaitu 311,555 kajian. 
Kebanyakan kajian ini memberi fokus kepada bidang pengajian budaya, sejarah, seni dan 
kemanusiaan am dan perubatan awam meliputi disiplin seperti sains komputer, sejarah, biologi 
dan perubatan (lens.org, 2025). 

Dalam konteks karya ilmiah berbahasa Melayu, terdapat sebanyak 870 buah kajian telah 
diterbitkan sehingga kini, seperti yang ditunjukkan dalam Rajah 2 (lens.org, 2025). 
 

 
 

RAJAH 2. Karya Ilmiah Berbahasa Melayu 
 
Daripada jumlah tersebut, sebanyak 309 karya diterbitkan dalam tempoh antara tahun 2015 

hingga 2024. Secara umumnya, fokus utama kajian berbahasa Melayu ini tertumpu kepada sejarah, 
teori sastera dan kesusasteraan, perubatan awam serta pengajian budaya, dengan kajian yang 
merangkumi pelbagai bidang seperti seni, kemanusiaan, falsafah, orientalisme, Islam dan pelbagai 
tema lain. Berdasarkan data daripada pengkalan data global ini, negara-negara yang paling aktif 
dalam menerbitkan karya ilmiah berbahasa Melayu berkaitan orientalisme adalah Indonesia, 
Perancis dan Malaysia. Ia menunjukkan penglibatan institusi penyelidikan dan pengkaji 
antarabangsa dalam wacana ini walaupun dalam medium bahasa Melayu (lens.org, 2025) Oleh itu, 
kajian ini dijalankan kerana wacana orientalisme dalam penulisan berbahasa Melayu masih kurang 
dianalisis secara sistematik. Pemahaman terhadap trend, tema dan corak penyelidikan dapat 
membantu mengisi jurang pengetahuan tersebut. Kajian ini turut menyokong pembangunan 
keilmuan tempatan dalam bidang orientalisme secara khusus. 

Objektif utama kajian ini adalah untuk mengenal pasti perkembangan trend dan tema dalam 
kajian akademik berbahasa Melayu berkaitan orientalisme bagi tempoh 2015 hingga 2024. 
Persoalan utama yang ingin dijawab ialah: Apakah perkembangan trend dan tema kajian 
orientalisme berbahasa Melayu dalam tempoh satu dekad ini? Bagi menjawab persoalan tersebut, 
kajian ini dilaksanakan dengan menggunakan pendekatan deduktif, iaitu konsep orientalisme 
diteliti berdasarkan teori dan kerangka pemikiran sedia ada sebelum dianalisis dalam konteks 
penulisan akademik berbahasa Melayu. Kaedah analisis dokumen digunakan untuk meneliti bahan 
seperti buku, tesis dan artikel akademik, manakala analisis tematik diaplikasikan untuk mengenal 
pasti corak atau tema utama yang muncul dalam karya yang dikaji. Antara tema yang diteliti 
termasuklah wacana berkaitan Islam dan Muslim, agama dan perundangan serta hubungan Timur 
dan Barat. Secara keseluruhannya, kajian ini diharapkan dapat memberikan pemahaman yang lebih 
mendalam tentang perkembangan wacana orientalisme dalam penulisan akademik berbahasa 
Melayu, di samping itu ia dapat memberi satu gambaran awal tentang hala tuju penyelidikan dalam 
bidang ini pada masa hadapan.  

https://doi.org/10.17576/akad-2026-9603-04


Akademika 96(3), October 2026 
https://doi.org/10.17576/akad-2026-9603-04 

 62 

METODOLOGI 
 
Kajian ini menggunakan kaedah campuran iaitu kuantitatif dan kualitatif. Bagi kaedah kuantitatif, 
sebanyak 93 artikel diperoleh daripada lima pangkalan data iaitu Academia.edu (11), MyCite (10), 
MyJurnal (9), ResearchGate (31) dan Google Scholar (32), seperti Jadual 1, bagi tempoh 2015 
hingga 2024. Selepas proses saringan dilakukan untuk menyingkirkan artikel berulang dan kurang 
relevan, sebanyak 73 artikel telah dipilih. Untuk menganalisis dokumen, kaedah kualitatif telah 
dilaksanakan menggunakan analisis tematik bagi mengenal pasti kod-kod yang akan membentuk 
tema dalam kajian orientalis berbahasa Melayu.  Pembentukan tema dilakukan berdasarkan fokus 
kata kunci artikel berbahasa Melayu dalam penstoran awan melalui perisian Atlas.ti. 
 

JADUAL 1. Bilangan Artikel Mengikut Pengkalan Data 
 

Bilangan Pengkalan Data Jumlah artikel 
1 Academia 11 
2 MyCite 10 
3. MyJournal 9 
4. Researchgate 31 
5. Google Scholar 32 
 Jumlah 93 

  
  Proses pengekodan merupakan proses mengenal pasti sebahagian kecil maklumat dan 
menghubungkannya dengan konsep dan tema dengan menggunakan perisian Atlas.ti. Perisian 
Atlas.ti juga digunakan bagi menjana gambaran visual perkataan yang paling kerap muncul dalam 
teks melalui penstoran awan (Word Cloud). Perkataan dengan frekuensi tinggi dikenal pasti 
sebagai istilahdominan yang kemudiannya dianalisis dengan lebih mendalam bagi mengenal pasti 
tema utama kajian. Di samping itu, kaedah analisis kekerapan (Co-occurrence Analysis) turut 
digunakan bagi mengenal pasti perkaitan antara istilah, seterusnya membolehkan pemetaan konsep 
yang lebih jelas dalam wacana akademik (Guest et al. 2012). Berdasarkan hasil penstoran awan 
dan analisis kekerapan, tema utama ditentukan melalui penilaian perkataan yang kerap muncul 
serta konteks penggunaannya. Penentuan tema tidak hanya bergantung pada jumlah kemunculan 
istilah semata-mata, tetapi turut melibatkan penilaian kontekstual agar setiap perkataan yang 
dianalisis mempunyai pertalian yang signifikan dengan perbincangan yang lebih luas. Data 
kemudiannya dikaji sehingga mencapai tahap tepu dan tiada tema baru muncul. Tema-tema 
kemudiannya dihubungkan menggunakan networking untuk memaparkan jaringan secara visual. 
Pendekatan ini membolehkan kajian mengenal pasti trend atau pola penggunaan istilah dalam 
wacana akademik berkaitan orientalisme, di samping memberikan gambaran yang lebih 
komprehensif mengenai perkembangan wacana orientalisme dalam konteks kajian Islam. Secara 
umumnya, perisian Atlas.ti merupakan satu bentuk alat khusus yang digunakan dalam kajian 
berbentuk kualitatif untuk membantu menganalisis data dan juga membentuk tema. Antara 
fungsinya adalah mengkategorikan data, membentuk kod dan tema dan akhirnya membantu 
menganalisis data secara lebih sistematik. Pada akhir analisis data tersebut, paparan jaringan antara 
tema yang dibentuk dapat divisualkan agar kajian yang dibuat lebih mudah difahami dan 
dihuraikan. 

RAJAH 3. Proses Pengumpulan dan Analisis Data 
 
 

DAPATAN KAJIAN 
 
Dapatan kajian ini melibatkan analisis yang diperoleh melalui penggunaan perisian Atlas.ti 
berdasarkan artikel yang terlibat. Artikel-artikel tersebut diperolehi melalui beberapa pangkalan 
data seperti Google Scholar dan MyCite. 
 

WORD CLOUD 
 
Gambar penstoran awan (Word Cloud) di bawah telah dihasilkan dengan menggunakan perisian 
ATLAS.ti. Dalam proses ini, teks artikel jurnal yang dikumpul telah dianalisis melalui perisian 
tersebut. Pada peringkat awal, kajian telah mengenal pasti perkataan yang paling kerap muncul 
dalam perbincangan orientalisme sebelum tema-tema perbincangan dikenalpasti. Algoritma 
perisian ini mengira frekuensi setiap perkataan dan memaparkannya dalam bentuk visual, di mana 
perkataan yang lebih besar menunjukkan bilangannya lebih tinggi dalam data. Dalam penstoran 
awan ini, perkataan seperti Islam, orientalisme, hukum, Qur’an dan hadis adalah antara yang 
paling dominan, mencerminkan fokus kajian terhadap pemikiran Islam dan bagaimana ia dikaji 
oleh orientalis serta sarjana Islam. Kehadiran nama seperti Edward Said dan Schacht pula 
menunjukkan perbincangan kritis mengenai perspektif akademik Barat terhadap Islam. Selain itu, 
dalam penstoran awan ini juga, terdapat beberapa perkataan lain juga seperti budaya, politik, 
media dan filem menunjukkan bahawa kajian bukan sahaja tertumpu kepada aspek teologi Islam 
tetapi juga bagaimana Islam diwakili dalam wacana budaya dan politik global. Keseluruhannya, 
visualisasi Rajah 4 ini membantu penyelidik mengenal pasti pola tematik dan juga trend kajian 
orientalisme yang akan dibincangkan.  

RAJAH 4. Word Cloud Kajian Orientalisme Berbahasa Melayu 
 

 
TREND ATAU TEMA 

 
Berdasarkan kajian yang telah dilaksanakan, terdapat beberapa penemuan yang telah 
diketengahkan. Kajian telah mengenal pasti lima tema utama atau trend bagi kajian orientalisme 
berbahasa Melayu seperti dalam Rajah 5. Penemuan ini dianalisis secara sistematik bagi 
menghubungkan analisis kekerapan dengan konteks konseptual bagi memastikan kerelevenan dan 
kebolehpercayaan data yang dipilih. 

 
 

RAJAH 5. Tema Utama Dan Trend 

ISLAM DAN MUSLIM 
 
Melalui hasil kajian yang telah diperolehi, tema utama yang dikenal pasti dalam analisis penstoran 
awan ini ialah Islam dan Muslim. Tema ini dibina berdasarkan kepada kekerapan istilah penting 
berdasarkan Jadual 2. 
 

JADUAL 2. Islam dan Muslim 
 

Istilah Bilangan Token Makna dan Konteks 
Islam 9330 Merujuk kepada agama Islam secara umum, termasuk ajaran, nilai dan 

pengaruhnya dalam kehidupan umat manusia. 
Muslim 1161 Merujuk kepada individu atau kumpulan yang berpegang kepada ajaran Islam. 
Islamic 1042 Berkaitan dengan aspek Islam dalam pelbagai bidang seperti pemikiran, budaya, 

perundangan dan peradaban. 
Sistem 481 Merujuk kepada struktur atau organisasi yang berkaitan dengan Islam, seperti 

sistem hukum Islam, politik Islam dan sistem sosial. 
Jumlah Token 12014  

 
 Jumlah token yang tinggi bagi perkataan ini menunjukkan bahawa perbincangan dalam 
data yang dianalisis banyak berkisar pada Islam sebagai agama, konsep Islam dalam pelbagai 
konteks serta identiti Muslim. Perkataan Islam dengan 9330 token menggambarkan bahawa kajian 
ini memberi tumpuan kepada aspek keagamaan, peranan Islam dalam kehidupan masyarakat serta 
pengaruhnya dalam wacana akademik dan sosial. 
 Sementara itu, perkataan Muslim yang mempunyai 1161 token merujuk kepada individu 
atau kumpulan yang berpegang kepada ajaran Islam. Ini menunjukkan bahawa kajian juga 
menyentuh pengalaman, identiti dan cabaran yang dihadapi oleh umat Islam dalam pelbagai 
konteks, sama ada dari segi sosial, politik atau ekonomi. Perbincangan ini mungkin melibatkan 
bagaimana umat Islam memahami dan mengamalkan ajaran Islam serta bagaimana mereka 
berinteraksi dengan masyarakat global. Kehadiran perkataan Muslim dalam jumlah yang ketara 
juga menunjukkan perhatian terhadap persepsi terhadap umat Islam, sama ada dari sudut pandang 
dalaman atau luaran.  
 Selain itu, perkataan Islamic menunjukkan perbincangan mengenai aspek yang berkaitan 
dengan Islam dalam konteks lebih luas, termasuk pemikiran, budaya dan perundangan Islam. 
Istilah ini sering digunakan dalam kajian akademik untuk merujuk kepada konsep seperti Islamic 
law (hukum Islam), Islamic civilization (peradaban Islam) dan Islamic thought (pemikiran Islam). 
Dengan token sebanyak 1042, ini menunjukkan bahawa kajian tersebut tidak hanya meneliti Islam 
sebagai agama tetapi juga bagaimana prinsip dan nilai Islam diaplikasikan dalam pelbagai aspek 
kehidupan masyarakat Muslim. 
 Akhir sekali, perkataan sistem yang muncul sebanyak 481 token menunjukkan wacana 
tentang struktur atau organisasi Islam dalam masyarakat. Ini mungkin merujuk kepada sistem 
hukum Islam (syariah), sistem politik Islam atau sistem sosial yang dibentuk oleh nilai-nilai Islam. 
Penggunaan istilah ini mencadangkan bahawa kajian bukan sahaja meneliti Islam sebagai agama 
tetapi juga bagaimana Islam berfungsi sebagai sebuah sistem yang mempengaruhi pelbagai aspek 
kehidupan. Secara keseluruhannya, tema Islam dan Muslim dalam analisis ini menunjukkan 
bahawa perbincangan bukan hanya berkisar tentang doktrin agama, tetapi juga bagaimana Islam 
sebagai satu sistem kepercayaan memberi kesan kepada masyarakat, perundangan, budaya dan 
politik di peringkat global. 

TIMUR DAN BARAT 
 
Kajian ini turut menemukan beberapa dapatan berkenaan tema Timur dan Barat. Berikut adalah 
jadual yang menyusun maklumat berkaitan tema Timur dan Barat berdasarkan token seperti di 
Jadual 3. 
 

JADUAL 3. Timur dan Barat 
 

Perkataan Bilangan Token Makna dan Konteks 
Barat 3843 Merujuk kepada dunia Barat dan peradaban Eropah yang berpengaruh dalam 

sejarah dan politik global. 
Timur 3022 Merujuk kepada dunia Islam dan tamadun Timur, termasuk Asia dan Timur 

Tengah. 
Edward Said 1159 Sarjana yang terkenal dengan kritikan terhadap orientalisme Barat. 

Schacht 919 Sarjana Barat yang terkenal dalam kajian hukum Islam tetapi dikritik oleh 
ramai cendekiawan Muslim. 

Indonesia 757 Negara dengan penduduk Muslim terbesar yang mempunyai sejarah interaksi 
dengan Barat. 

Belanda 745 Negara penjajah yang menguasai banyak wilayah Muslim, termasuk 
Indonesia. 

Saladin 738 Tokoh Islam yang terkenal dalam Perang Salib. 
Eropa 609 Merujuk kepada benua Eropah yang berperanan besar dalam kolonialisme dan 

kajian orientalisme. 
Western 504 Merujuk kepada pemikiran, budaya dan pengaruh peradaban Barat terhadap 

dunia lain. 
West 385 Istilah dalam bahasa Inggeris yang merujuk kepada dunia Barat. 
East 378 Istilah dalam bahasa Inggeris yang merujuk kepada Timur, termasuk dunia 

Islam. 
Joseph 363 Merujuk kepada sarjana Barat yang terlibat dalam kajian Islam. 
Asia 362 Benua yang merangkumi banyak negara Islam. 

Inggris 357 Negara yang memainkan peranan penting dalam kolonialisme di dunia Islam. 
Salib 169 Simbol Perang Salib, pertembungan antara Kristian dan Islam pada abad 

pertengahan. 
Jumlah Token 10360  

 
 Tema atau trend terkini dalam kajian orientalisme dalam bahasa Melayu adalah 
perbincangan tentang Timur dan Barat. Tema Timur dan Barat dalam analisis ini merujuk kepada 
perbezaan budaya, sejarah dan intelektual antara dunia Islam dan dunia Barat. Perkataan Timur 
(3022 token) dan menunjukkan bahawa kajian ini memberi fokus yang besar kepada pertembungan 
idea, pengaruh kolonial dan perbandingan antara tamadun Islam dengan tamadun Barat. Istilah 
seperti East (378 token) dan West (385 token) turut menegaskan perbincangan mengenai 
perbezaan geografi dan ideologi yang telah lama menjadi subjek kajian dalam orientalisme. 
Kehadiran perkataan seperti Western (504 token) pula menunjukkan wacana tentang pemikiran 
dan pengaruh peradaban Barat terhadap dunia Islam. 

Sejarah pertembungan antara Timur dan Barat juga boleh dilihat dalam kemunculan 
perkataan Salib (169 token) dan Saladin (738 token), yang merujuk kepada Perang Salib dan tokoh 
Muslim terkenal, Sultan Salahuddin al-Ayyubi. Ini menunjukkan bahawa kajian ini turut 
merangkumi aspek sejarah pertembungan ketenteraan dan peradaban antara dunia Islam dan 
Kristian. Selain itu, kehadiran perkataan seperti Eropa (609 token), Inggris (357 token) dan 
Belanda (745 token) menunjukkan perbincangan mengenai pengaruh kolonialisme Barat terhadap 
dunia Islam, terutamanya di Asia Tenggara seperti Indonesia (757 token). 

Dari segi pemikiran akademik, nama-nama seperti Edward Said (1159 token) dan Schacht 
(919 token) menunjukkan berlakunya kajian Barat terhadap Islam melalui perdebatan dan 
perbincangan yang berlaku dalam kalangan orientalis. Edward Said terkenal dengan kritikannya 

terhadap orientalisme, yang melihat kajian Barat terhadap dunia Islam sering kali bersifat berat 
sebelah dan prejudis. Sementara itu, Schacht (Josef Schacht) dikenali dalam kajian Islam kerana 
analisisnya terhadap hukum Islam yang sering dipertikaikan oleh sarjana Muslim. Kehadiran nama 
Joseph (363 token) juga turut dikaitkan dengan pemikir orientalis yang berpengaruh dalam kajian 
Islam. 

 
MASYARAKAT DAN BUDAYA 

 
Hasil kajian mendapati bahawa terdapat tema berkaitan Masyarakat dan Budaya. Jadual 4 
menyusun maklumat berkaitan tema Masyarakat dan Budaya berdasarkan token yang dikenal pasti.  
Jadual ini memberikan gambaran yang lebih sistematik mengenai tema masyarakat dan budaya 
serta bagaimana aspek-aspek ini dikaji dalam konteks sosial, politik dan intelektual Islam. 
 

JADUAL 4. Masyarakat dan Budaya 
 

Perkataan Bilangan Token Makna dan Konteks 
Masyarakat 1385 Kumpulan sosial yang membentuk struktur kehidupan umat Islam. 

Arab 1038 Merujuk kepada masyarakat dan budaya Arab yang berkait rapat 
dengan sejarah awal Islam. 

Budaya 887 Cara hidup, seni dan tradisi yang membentuk identiti masyarakat 
Islam. 

Pemikiran 827 Idea dan falsafah dalam dunia Islam yang mencerminkan perdebatan 
intelektual. 

Melayu 723 Merujuk kepada masyarakat Melayu dan pengaruh Islam dalam 
budaya Melayu. 

Politik 530 Sistem pemerintahan dan peranan Islam dalam urusan politik dan 
kenegaraan. 

Jumlah Token 5390  
 
 Tema masyarakat dan budaya dalam analisis ini mencerminkan kajian tentang struktur 
sosial, identiti etnik, budaya serta pemikiran masyarakat Islam. Perkataan masyarakat (1385 token) 
menunjukkan bahawa kajian ini memberi perhatian kepada dinamika sosial, interaksi dalam 
masyarakat Islam serta bagaimana ajaran Islam mempengaruhi kehidupan seharian. Ia juga turut 
merangkumi perbincangan mengenai stratifikasi sosial, hubungan antara etnik dan isu-isu 
berkaitan pembangunan masyarakat Islam. 
 Perkataan Arab (1038 token) dan Melayu (723 token) merujuk kepada kajian terhadap dua 
kelompok etnik utama yang banyak dikaji dalam dunia Islam. Masyarakat Arab sering dikaitkan 
dengan sejarah awal Islam, bahasa al-Quran dan kebudayaan Islam klasik. Sementara itu, 
masyarakat Melayu sering kali dikaji dari segi penerimaan Islam di Nusantara, pengaruh Islam 
terhadap budaya Melayu serta hubungan antara Islam dan identiti Melayu dalam sejarah dan politik. 
 Dari segi budaya, perkataan budaya (887 token) menunjukkan bahawa kajian ini juga 
meneliti bagaimana budaya tempatan dipengaruhi oleh Islam dan bagaimana Islam disesuaikan 
dalam konteks budaya yang berbeza. Ia meliputi kajian seni Islam, adat istiadat, kesusasteraan 
serta bagaimana masyarakat Islam mempertahankan identiti budaya mereka dalam era moden. 
 Selain itu, perkataan politik (530 token) dan pemikiran (827 token) menunjukkan bahawa 
kajian mengenai masyarakat Islam turut berkait dengan politik Islam dan wacana intelektual. 
Politik Islam melibatkan peranan Islam dalam pemerintahan, hubungan antara agama dan negara 
serta pergerakan politik Islam di pelbagai negara. Pemikiran pula merujuk kepada perkembangan 
idea dalam dunia Islam, termasuklah perdebatan antara pemikiran tradisional dan moden serta 
interaksi Islam dengan ideologi lain seperti sekularisme dan liberalisme. 

QURAN DAN HADIS 
 
Tema ini merangkumi dua aspek utama dalam ajaran Islam, iaitu Quran dan hadis serta kaitannya 
dengan Nabi Muhammad SAW sebagai pembawa wahyu. Berdasarkan token yang telah dikenal 
pasti, Jadual 5 menghimpunkan token, jumlah token, berserta makna dan konteks. 
 

JADUAL 5. Quran dan Hadis 
 

Perkataan Bilangan Token Makna dan Konteks 
Hadis 1436 Rekod perkataan, perbuatan dan persetujuan Nabi Muhammad yang 

menjadi rujukan dalam hukum Islam. 
Quran 1171 Kitab suci umat Islam yang menjadi sumber utama hukum dan 

kepercayaan Islam. 
Muhammad 847 Nabi terakhir dalam Islam yang menerima wahyu Quran dan 

menyebarkan ajaran Islam. 
Nabi 818 Gelaran bagi Muhammad sebagai utusan Allah yang membawa wahyu 

kepada umat manusia. 
Hadits 526 Bentuk ejaan lain bagi Hadis, sering digunakan dalam beberapa kajian 

Islam. 
Sunnah 387 Amalan dan contoh kehidupan Nabi Muhammad yang menjadi 

panduan umat Islam. 
Jumlah Token 5185  

 
 Jadual ini memberikan gambaran yang lebih sistematik mengenai tema Quran dan hadis 
(Muhammad) serta bagaimana elemen-elemen ini dianalisis dalam kajian Islam, termasuk aspek 
teologi, sejarah dan hukum. Perkataan Quran yang muncul sebanyak 1171 token menunjukkan 
bahawa kajian ini memberi perhatian kepada peranan al-Quran sebagai sumber utama dalam Islam, 
termasuk aspek pentafsiran, hukum dan aplikasinya dalam kehidupan umat Islam. Ini melibatkan 
kajian tafsir, metodologi pemahaman ayat-ayat Quran serta cabaran dalam memahami teks suci ini 
dalam konteks moden. Selain itu, perkataan hadis (1436 token) dan hadits (526 token) 
menunjukkan bahawa kajian ini turut meneliti peranan hadis sebagai sumber kedua dalam Islam 
selepas Quran. Hadis merupakan rekod perkataan, perbuatan dan persetujuan Nabi Muhammad 
SAW yang menjadi rujukan penting dalam hukum Islam. Kajian mengenai hadis sering melibatkan 
kritik sanad (rantaian perawi) dan matan (kandungan hadis) serta bagaimana hadis digunakan 
dalam penentuan hukum dan etika Islam. 
 Perkataan sunnah (387 token) pula berkait rapat dengan hadis, merujuk kepada amalan dan 
contoh kehidupan Nabi Muhammad yang menjadi model bagi umat Islam. Sunnah berperanan 
penting dalam membantu pemahaman Quran dan pembentukan hukum Islam. Sementara itu, 
perkataan Muhammad (847 token) dan Nabi (818 token) merujuk kepada keperibadian dan 
peranan Nabi Muhammad sebagai Rasulullah, termasuk sirah (sejarah hidup), perjuangan dakwah 
dan pengaruhnya dalam perkembangan Islam. Kajian mengenai Nabi Muhammad SAW sering 
kali melibatkan analisis sirah nabawiyah, kajian orientalis terhadap Nabi serta peranannya dalam 
pembentukan peradaban Islam. 
 

AGAMA DAN HUKUM 
 
Kajian ini turut menemukan beberapa dapatan berkenaan isu agama dan hukum. Berikut adalah 
jadual yang menyusun maklumat berkaitan tema agama dan hukum berdasarkan token seperti di 
Jadual 6. Jadual ini membantu dalam memahami bagaimana tema agama dan hukum ditonjolkan 

dalam kajian serta bagaimana perbincangan ini memberi impak kepada pemahaman tentang sistem 
kepercayaan dan perundangan dalam Islam. 
 

 
JADUAL 6. Agama dan Hukum 

 
Perkataan Bilangan Token Makna dan Konteks 

Hukum 
 
 

2673 
 
 

Berkaitan dengan sistem hukum Islam, termasuk syariah dan fiqah serta 
aplikasinya dalam kehidupan masyarakat Muslim. 

Agama 
 

1515 
 

Merujuk kepada konsep agama secara umum, termasuk kepercayaan, 
nilai dan peranan agama dalam masyarakat. 

Law 393 
Merujuk kepada konsep undang-undang dalam konteks lebih luas, 
termasuk perbandingan antara hukum Islam dan sistem perundangan 
lain.  

Jumlah Token 4581  
 
 Tema agama dan hukum dalam analisis ini merujuk kepada perbincangan mengenai konsep 
keagamaan secara umum serta peranan hukum dalam Islam. Perkataan agama yang muncul 
sebanyak 1515 token menunjukkan bahawa kajian ini turut meneliti aspek kepercayaan, nilai-nilai 
spiritual serta bagaimana agama mempengaruhi kehidupan individu dan masyarakat. Ini 
termasuklah perbincangan tentang peranan agama dalam membentuk norma sosial, etika dan 
budaya dalam masyarakat Islam serta hubungannya dengan agama lain. Selain itu, perkataan 
hukum dengan 2673 token menunjukkan bahawa perbincangan dalam kajian ini banyak memberi 
perhatian kepada aspek perundangan Islam. Ia merangkumi hukum syariah, perundangan fiqh dan 
bagaimana hukum Islam diterapkan dalam pelbagai konteks sosial dan politik. Dengan jumlah 
token yang lebih tinggi, jelas bahawa aspek hukum mendapat perhatian yang besar, berkaitan 
dengan isu-isu kontemporari seperti perundangan keluarga Islam, ekonomi Islam dan undang-
undang jenayah Islam. 
 Perkataan law yang muncul sebanyak 393 token pula mencerminkan penggunaan istilah 
undang-undang dalam konteks lebih luas dalam perbandingan antara hukum Islam dan sistem 
perundangan Barat. Ini menunjukkan bahawa kajian turut membincangkan perspektif perundangan 
global serta bagaimana Islam berinteraksi dengan sistem hukum lain di dunia. Penggunaan istilah 
ini menunjukkan perbincangan tentang cabaran yang dihadapi dalam penerapan hukum Islam 
dalam masyarakat moden yang memiliki sistem perundangan sekular. 
 

 
PERBINCANGAN 

 
Melalui tema yang telah dikenalpasti, fokus kajian orientalisme berbahasa Melayu dalam tempoh 
10 tahun terakhir sehingga 2024 menunjukkan kepelbagaian namun mempunyai hubungan yang 
rapat antara satu  sama lain. Jumlah token yang tinggi bagi setiap tema menunjukkan bahawa 
penulisan tentang orientalisme masih menjadi antara subjek kajian dalam kalangan sarjana dan 
ahli akademik di alam Melayu. 

Tema Islam dan Muslim (12,014 token) menduduki tempat teratas menunjukkan bahawa 
minat utama dalam perbahasan orientalisme di rantau ini adalah Islam sebagai sistem kepercayaan 
dan Muslim sebagai subjek utamanya. Perbincangan dalam tema ini meliputi pelbagai aspek iaitu 
dari teologi dan ritual hingga kepada identiti, cabaran dan persepsi global terhadap umat Islam. Ini 
juga boleh dilihat sebagai tindak balas terhadap isu-isu kontemporari yang mempengaruhi Muslim 

seperti Islamofobia dan polarisasi identiti dalam dunia pasca moden. Perbincangan ini turut 
menjelaskan kedudukan sebenar Islam dan Muslim dari sudut pandang tempatan sebagai respons 
kepada naratif orientalis tradisional yang sering kali menukilkan Islam dalam penulisan mereka 
secara berat sebelah. Malahan, orientalisme dalam konteks Islam dan Muslim di alam Melayu 
tidak hanya mengkaji doktrin dan ajaran, tetapi juga bagaimana Islam berfungsi sebagai kerangka 
panduan moral, sosial, ekonomi dan politik (Ahmad Bunyan, 2018). Perkara ini menunjukkan 
bahawa Islam bukan sekadar agama peribadi tetapi juga satu cara hidup yang membentuk 
peradaban dan tamadun Melayu secara menyeluruh. 
 Tema atau trend ini juga kelihatan jelas dan konsisten kerana Islam adalah tunjang utama 
dalam membentuk sistem kepercayaan dan kerangka perundangan masyarakat Melayu. Oleh itu, 
agama-agama lain seperti Hindu, Buddha dan Kristian kurang signifikan untuk dikaji dalam 
penulisan tentang orientalisme dalam Bahasa Melayu yang mana kajiannya dibataskan oleh 
geografi Nusantara terutama Malaysia dan Indonesia. Malahan Islam juga menjadi fokus  kritikan 
orientalis seperti dalam penulisan Winstedt mengenai kemunduran orang Melayu (Mohd Farhan 
et al. 2015). Perbincangan turut menghuraikan bagaimana konsep Islam diaplikasikan secara 
praktikal dalam kehidupan seharian. Hal ini menunjukkan bahawa kajian tentang Islam tidak 
terhad kepada aspek ritual semata-mata tetapi juga meliputi pengaruh Islam dalam perkembangan 
intelektual seperti pembentukan institusi pendidikan Islam dan kurikulum serta pelbagai dimensi 
sosial seperti etika kemasyarakatan, struktur kekeluargaan dan sistem kehakiman.  

Kedudukan kedua tertinggi ialah tema Timur dan Barat (10,360 token) dengan 15 sub-tema 
yang berkaitan. Tema ini menunjukkan bahawa isu pertembungan peradaban dan pengaruh 
kolonialisme masih menjadi fokus utama dalam penulisan orientalisme berbahasa Melayu. Jumlah 
token yang signifikan menunjukkan bahawa perbincangan yang mendalam tentang sejarah, 
ideologi dan kesan jangka panjang interaksi antara dunia Islam (Timur) dan Barat. Sarjana 
tempatan di alam Melayu masih terus berusaha untuk memahami warisan kolonialisme dan 
membandingkannya dengan sistem pemikiran dan nilai watan. Pada masa yang sama, penulisan 
juga bertujuan untuk menilai semula naratif sejarah yang dibentuk oleh orientalis Barat terhadap 
Timur, terutamanya Islam. Perbincangan ini penting untuk membina naratif sejarah dan identiti 
yang lebih kontekstual dan kritikal. Oleh yang demikian, Timur dan Barat menjelaskan tentang 
pertembungan sejarah, budaya dan pemikiran dunia Islam dengan Barat. Hal ini meliputi wacana 
akademik yang membuat perbandingan antara dunia Timur dan Barat dari pelbagai sudut seperti 
ideologi, sistem nilai dan asas keilmuan. Perbincangan literatur dalam tema ini menunjukkan 
terdapat pertembungan ideologi yang kompleks, kesan kolonialisme yang mendalam dan 
bagaimana orientalisme membentuk naratif tentang dunia Islam (Izra Inna et al. 2021). Kajian turut 
menjelaskan bahawa idea dan nilai Barat sering kali mempengaruhi atau berinteraksi dengan 
tradisi dan amalan dalam dunia Islam. 

Tema ini mengkaji sejarah konflik dan interaksi antara Timur dan Barat termasuk kajian 
tentang sejarah pertembungan pemikiran dan kepimpinan Islam. Perhatian khusus diberikan 
kepada pengaruh kolonialisme dan interaksi antara Islam dan Barat di Asia Tenggara. Ini 
merangkumi analisis mengenai kesan penjajahan Belanda dan Inggeris di rantau ini serta 
bagaimana pengaruh Eropah secara umum, sama ada dari segi politik mahupun akademik 
membentuk perkembangan dunia Islam. Oleh itu, tema Timur dan Barat juga memperlihatkan 
kajian tentang Islam di Asia dengan penekanan kepada pertembungan dengan pengaruh Barat. Ini 
termasuk penelitian mengenai persepsi Barat terhadap dunia Islam yang sering kali dipengaruhi 
oleh stereotaip dan persepsi. Dalam konteks akademik, terdapat perbincangan yang kontroversi 
mengenai keaslian dan interpretasi hukum Islam kerana terdapat beberapa orientalis 

mempersoalkan sumber dan metodologi hukum Islam. Analisis terhadap pendekatan orientalis 
dalam kajian dunia Islam menjadi kritikal dalam tema ini di mana kritikan dan penilaian semula 
terhadap naratif orientalis tradisional sentiasa berlaku. Kajian dalam tema ini juga bukan sekadar 
menonjolkan aspek konflik tetapi juga proses asimilasi, adaptasi dan pembentukan identiti baharu 
hasil daripada interaksi antara Timur dan Barat. Oleh itu, penulisan orientalisme dalam tema ini 
adalah relevan dalam memahami perkembangan geopolitik semasa dan hubungan antara 
peradaban Timur dan Barat. 

Tema Masyarakat dan Budaya (5,390 token) berada di tempat ketiga menunjukkan minat 
terhadap bagaimana Islam berinteraksi dengan budaya dan struktur sosial tempatan. Perbincangan 
ini mengkaji perkembangan sosial yang kompleks, hubungan etnik dan bagaimana nilai-nilai Islam 
membentuk adat, tradisi dan cara hidup masyarakat. Oleh itu, kajian orientalisme tidak terhad 
kepada teks keagamaan tetapi juga bagaimana Islam berperanan dalam kehidupan seharian. Ini 
mencerminkan perbincangan tentang keunikan Islam di Nusantara dan bagaimana ia berbeza dari 
model Islam di Timur Tengah misalnya terutamanya dalam konteks pluralistik. Ia melihat 
bagaimana Islam menyesuaikan diri atau memberi respons kepada arus modenisasi. Ini 
merangkumi kajian tentang bagaimana Islam mempengaruhi budaya tempatan serta hubungan 
yang saling melengkapi atau bertentangan antara adat dan agama dalam kehidupan seharian 
masyarakat Melayu.  

Fokus lain dalam tema ini ialah peranan Arab dalam perkembangan Islam termasuk 
pengaruh bahasa al-Quran dan budaya Arab dalam dunia Islam di alam Melayu. Kajian-kajian ini 
membincangkan pengaruh Arab dalam seni bina, sastera, pendidikan dan amalan keagamaan 
tempatan. Ia juga menyelami sejarah Islam di Nusantara terutamanya bagaimana ia tersebar dan 
berakar umbi serta pembentukan identiti Melayu-Muslim yang unik. Peranan Islam dalam politik 
dan adat Melayu turut dikaji bagi melihat bagaimana agama menjadi sumber legitimasi bagi 
institusi politik tradisional dan moden serta membentuk norma-norma adat istiadat. Ia turut 
mengkaji pertembungan antara pemikiran tradisional dan moden dalam ruang lingkup politik dan 
sosial serta bagaimana pemikiran Islam berinteraksi dan memberi pengaruh terhadap dunia global 
secara keseluruhannya. 

Secara ringkas, kajian di bawah tema ini melengkapkan gambaran tentang bagaimana 
Islam bukan hanya sebuah agama tetapi juga sebuah daya penggerak sosial, budaya dan politik 
yang membentuk alam Melayu. Meskipun berada di tempat keempat, jumlah token yang tinggi 
dalam tema Quran dan Hadis (5,185 token) menunjukkan bahawa sumber utama Islam terus 
menjadi bahan kajian yang penting dalam orientalisme. Perbincangan ini tertumpu kepada 
metodologi dan kritikan terhadap kedua-dua teks suci, Quran dan Hadis. Dalam konteks ini, 
penelitian sering kali menyelami tafsir al-Quran iaitu metodologi pemahaman ayat-ayat suci serta 
cabaran-cabaran yang dihadapi dalam menginterpretasi teks Quran dalam pelbagai konteks sejarah 
dan kontemporari. Ini melibatkan perbahasan mengenai pendekatan hermeneutik, perbezaan 
dalam aliran tafsir dan bagaimana tafsiran ini mempengaruhi pemikiran dan amalan umat Islam 
(Yuangga, 2020). Kajian Quran ini juga mengkritik pandangan orientalisme yang menganggap al-
Quran sebagai karya sejarah (historical product) yang merupakan hasil rakaman situasi orang Arab 
abad ke-7 dan 8M (Arif, 2005).  

Dalam kajian hadis kajan tertumpu kepada penelitian tentang kritik sanad dan matan iaitu 
proses verifikasi rantaian perawi dan kandungan teks Hadis itu sendiri bagi memastikan keaslian 
dan kesahihannya. Kajian turut menghuraikan bagaimana Hadis digunakan sebagai sumber utama 
dalam hukum Islam bagi melengkapi dan memperincikan ajaran yang terkandung dalam al-Quran. 
Seterusnya, tema ini turut merangkumi perbincangan mendalam mengenai sejarah hidup Nabi 

Muhammad (sirah nabawiyah) dan peranannya yang fundamental dalam Islam (Ahmad, 2014). 
Kajian-kajian ini meneliti bukan sahaja peristiwa-peristiwa penting dalam kehidupan Baginda, 
tetapi juga impak sirah tersebut terhadap pembentukan identiti, moral dan etika umat Islam. Fokus 
turut diberikan kepada peranan Nabi Muhammad saw dalam menyebarkan Islam serta bagaimana 
hubungannya dengan al-Quran dan Hadis yang menjadi landasan utama bagi pembentukan Sunnah 
iaitu cara hidup dan amalan Nabi yang menjadi teladan bagi Muslim. 

Selain itu, kajian tentang Quran dan Hadis ini juga boleh diinterpretasikan sebagai usaha 
untuk menguasai ilmu-ilmu asas Islam secara kritikal dan juga sebagai tindak balas atau kritikan 
terhadap metodologi kajian orientalis Barat. Ia juga mencerminkan kepentingan berterusan dalam 
mempertahankan keaslian sumber Islam dalam menghadapi cabaran interpretasi moden. Secara 
keseluruhan, kajian di bawah tema Quran dan Hadis di alam Melayu bukan sekadar meneliti teks-
teks suci tetapi juga bagaimana teks-teks ini membentuk pemikiran, perundangan dan gaya hidup 
Muslim.  

Walaupun Agama dan Hukum (4,581 token) berada di tempat terakhir, jumlah tokennya 
masih tinggi menunjukkan bahawa peranan agama dalam membentuk sistem perundangan dan 
sosial masih relevan. Perbincangan ini mengkaji peranan syariah, cabaran dalam implementasi 
hukum Islam dalam konteks moden serta hubungan antara agama dan negara. Ini menunjukkan 
bahawa sarjana berbahasa Melayu aktif dalam membincangkan isu-isu kontemporari berkaitan 
hukum seperti kewangan Islam dan hak asasi manusia serta berusaha untuk menempatkan hukum 
Islam dalam kerangka perundangan moden yang dinamik. Kajian tentang agama dan hukum juga 
menunjukkan tumpuan yang ketara terhadap peranan agama dalam membentuk pemikiran, budaya 
dan sistem sosial masyarakat (Egi Sukma, 2017). Kajian-kajian ini mengupas bagaimana 
kepercayaan agama, khususnya Islam, telah menjadi asas kepada pandangan dunia (worldview) 
masyarakat Melayu, mempengaruhi cara mereka berfikir, nilai-nilai yang dipegang dan norma-
norma yang diamalkan dalam kehidupan seharian. Ini termasuklah bagaimana agama membentuk 
ekspresi budaya seperti seni, sastera dan adat istiadat tempatan serta struktur sosial seperti hierarki, 
institusi dan peranan gender. 

Orientalis sering meneliti secara mendalam peranan hukum Islam (syariah) dalam 
menyusun masyarakat, sama ada melalui sistem kehakiman tradisional seperti mahkamah syariah 
atau melalui pengaruhnya dalam undang-undang sivil dan pentadbiran. Perbincangan turut 
melibatkan bagaimana hukum Islam diaplikasikan untuk menangani isu-isu kontemporari yang 
kompleks seperti kewangan Islam, hak asasi manusia, isu-isu keluarga dan warisan serta jenayah. 
Selain daripada perundangan tempatan, kajian juga melibatkan analisis perundangan global dan 
cabaran hukum Islam dalam dunia moden (Ahmad Bunyan 2018). Ini bermakna, orientalis kerap 
membandingkan sistem perundangan Islam di alam Melayu dengan sistem perundangan lain di 
dunia serta meneliti bagaimana hukum Islam berinteraksi dengan undang-undang antarabangsa 
dan kerangka hak asasi manusia sejagat. Oleh itu, kajian ini cuba memahami bagaimana hukum 
Islam boleh terus relevan dan berfungsi secara efektif dalam lanskap perundangan dunia yang 
sentiasa berubah. Ringkasan trend dan tema kajian orientalisme berbahasa Melayu adalah seperti 
Rajah 7. 

RAJAH 7. Ringkasan Trend dan Tema Kajian Orientalisme Berbahasa Melayu 
 
Secara keseluruhannya, analisis ini menunjukkan bahawa perbahasan orientalisme 

berbahasa Melayu telah berkembang daripada sekadar tindak balas kepada naratif Barat, kepada 
penerokaan mendalam dan kritikal terhadap identiti, sejarah dan masa depan Islam di Alam 
Melayu. Ia menonjolkan kecenderungan untuk menggabungkan kajian teks dengan analisis 
konteks sosial, budaya dan politik. Perbahasan ini mencerminkan autonomi intelektual yang 
semakin meningkat dalam kalangan sarjana tempatan untuk membentuk naratif mereka sendiri, 
berbanding hanya menerima dan menanggapi naratif dari luar. 
 

 
KESIMPULAN 

 
Kajian ini telah mengenal pasti perkembangan trend dan tema dalam penulisan akademik 
berbahasa Melayu berkaitan orientalisme dari 2015 hingga 2024 serta menjawab persoalan yang 
berkaitan. Hasil kajian menunjukkan terdapat lima tema utama yang dominan dalam penulisan 
akademik berbahasa Melayu, iaitu; 1) Islam dan Muslim sebagai asas perbincangan, 2) agama dan 
hukum yang menekankan peranan syariah dalam isu kontemporari, 3) Timur dan Barat yang 
membahas pertembungan budaya dan kritikan terhadap orientalisme, 4) Quran dan Hadis sebagai 
sumber utama agama Islam dan 5) masyarakat dan budaya yang meneliti interaksi dan perubahan 
sosial, budaya dan politik. Kelima-lima tema ini menunjukkan bagaimana Islam membentuk 
peradaban dan tamadun Melayu secara menyeluruh. 

Dapatan kajian menunjukkan bahawa faktor sejarah, budaya dan keagamaan masyarakat 
Islam di rantau ini mempengaruhi kajian tentang orientalisme dalam penulisan berbahasa Melayu. 
Fokus terhadap Islam sebagai sistem kepercayaan dan kerangka sosial memperlihatkan bagaimana 
orientalisme bukan sekadar kajian Barat terhadap Timur, tetapi juga menjadi medan refleksi dan 
kritikan terhadap persepsi Barat mengenai dunia Islam. Kajian ini turut menekankan kepentingan 
memahami interaksi Timur-Barat serta bagaimana teks-teks suci seperti al-Quran dan Hadis 
menjadi subjek utama dalam wacana orientalis serta respon  ilmiah sarjana Muslim.  

Ringkasnya, kajian ini memberi gambaran awal yang komprehensif dan menyeluruh 
tentang perkembangan wacana orientalisme dalam penulisan akademik berbahasa Melayu. Ia 
bukan sahaja membuka ruang kepada penyelidikan lanjut yang lebih mendalam dan kritikal, malah 
ia menjadi panduan dan rujukan penting dalam memperkukuhkan wacana akademik Islam, 
khususnya di alam Melayu. Kajian ini turut menyumbang kepada kefahaman yang lebih mendalam 
tentang kajian Islam dan memperluas horizon pemikiran dalam menghadapi cabaran epistemologi 
dan ideologi masa kini. 

